
surselva romontscha

Protocol

dalla radunonza generala dalla Surselva Romontscha (SR),
venderdis, ils 13 da fevrer 2026, allas 20:00
en casa da scola a Cumpadials

Tractandas:

. Avertura e beinvegni

. Tscharna dils dumbravuschs
. Protocol

. Rapport annual 2025

. Rendaquen 2025

. Fixar la contribuziun annuala
. Elecziuns

. Program da lavur 2026/27

. Varia

1. Avertura e beinvegni

Il president dalla SR Toni Vinzens arva la radunonza fagend in cordial beinvegni a tut ils
26 presents.

Il president ha retschiert differentas perstgisas. Ellas vegnan prelegidas e pridas per
enconuschientscha.

La gliesta da tractandas ei vegnida publicada duas gadas el Fegl ufficial dalla Surselva.
Las commembras ed ils commembers han retschiert las tractandas per posta. La gliesta
da tractandas vegn approbada unanimamein.

Patric Schaniel il president dalla vischnunca da Sumvitg dat ina cuorta survesta dalla
Vischnaunca hospionta.

2. Tscharna dils dumbravuschs
Flurina Cantieni Gliott vegn elegida sco dumbravusch.

3. Protocol
Il protocol dalla radunonza generala 2025 ei publicaus silla pagina d’internet dalla SR,
www.surselva-romontscha.ch. Il protocol vegn approbaus unanimamein.

4. Rapport dil president, mars 2025 — fevrer 2026

Rapport dil president, 2025

La davosa radunonza generala dalla Surselva Romontscha (SR) ei stada da Sogn Valentin, ils 14
da fevrer 2025, ella casa da scola Sagogn. A quella caschun ha giu liug I'elecziun regulara dalla
suprastonza. La radunonza ha reelegiu Rita Bearth, Nadja Huonder e Linus Livers sco assessurs
e Toni Vinzens sco president. Seretratga dalla suprastonza ei ferton Flurina Cantieni-Gliot. Sco
suprastonta e cassiera ei ella s’engaschada duront 12 onns per la SR ed il lungatg romontsch. Per
quei engaschi ha la radunonza engraziau cun in ferm applaus. La SR ha anflau ina successura per
la suprastonta partenta cun eleger Muriel Degonda da Cumpadials. Dapi las davosas elecziuns
secumpona la suprastonza dalla SR dils suandonts commembers:

president: Toni Vinzens

vicepresidenta: Rita Bearth

assessuras: Nadja Huonder e Muriel Degonda
actuar: Linus Livers


http://www.surselva-romontscha.ch/

Sper l'elecziun dalla suprastonza ha la radunonza generala era elegiu da niev ils delegai e las
delegadas. A quella caschun ein las suandontas persunas seretratgas: Marc Elia Solér, Anne
Glantz, Vitus Gartmann e Martin Cabalzar sco era ils suppleants Beat Pfister e Hans Huonder. Sco
successura e successur ein vegni elegi Adelina Vincenz e Conradin Klaiss. La radunonza ha
approbau en globo la nova gliesta cun dus posts vacants da totalmein 15.

In'ulteriura midada persunala ha ei dau sil secretariat. Giuanna Nay ha visau sia plazza suenter in
onn. Ella ha dapli lavur ella fatschenta da siu um e perquei buca pli giu las capacitads per menar il
secretariat. Sco successura ha la suprastonza engaschau Sandra Gulli d’Andiast.

Activitads e program da lavur

Sco usitau ha la SR susteniu finanzialmein differents projects, publicaziuns e purtaders da tun:
denter auter — per numnar mo entgins — las ediziuns Denter tschiel e tiara, il Calender per mintga
gi ed il cudisch da cuschinar da Fatmir Spescha ni era novs discs cumpacts da Pascal Gamboni,
Omisdus ed Astrid Alexandre. En pli ei la SR era puspei separticipada al project in regal per mintga
affon nievnaschiu che la Lia Rumantscha ha lantschau en collaboraziun cun vischnauncas ed
uniuns affiliadas.

Igl onn 2025 ha la SR ferton era realisau in da ses gronds projects dils davos onns: il cudisch cun
canzuns per affons Camillo — il cameleon el mund magic dallas canzuns. El decuors digl onn ha
l'autura, illustratura e cumpositura dil cudisch Riccarda Camenisch terminau las davosas lavurs,
aschia che Camillo ha saviu ir en stampa igl october 2025. Parallelamein ha Manfred Zazzi
produciu audios dallas canzuns cun mintgamai ina versiun cantada ed ina instrumentala. Sco
cantaduras e cantadurs ein separticipai Chiara Jacomet, Gino Carigiet, Dario Hess e Riccarda
Camenisch sezza. Las canzuns san ins tedlar e cargar giu dalla pagina d’internet dalla Surselva
Romontscha via ils codes QR ch’ins anfla el cudisch.

La vernissascha da Camillo ei pia stada ils 12 da december 2025 a Laax cun participaziun da
scolaras e scolars. Ellas ed els han cantau ed inscenau sut la bitgetta da Riccarda Camenisch
entginas canzuns da Camillo. Igl ei stau ina vernissascha nunusitada, mo reussida. Gia quella sera
ha la SR saviu vender rodund 100 exemplars da Camillo.

En pli muossa la statistica dalla pagina d’internet che Camillo vegn duvraus stediamein. Silla
pagina cun tuttas canzuns ein vegni registrai varga 900 access enteifer dus meins. Sper il
frontispezi eis ei stau la pagina la pli frequentada. Las canzuns las pli popularas entochen uss ein
en pli stadas Heyaho pirats, Amitgs sco nus e Las strias dil cuolm blau cun mintgamai varga 400
access.

Sper quei project principal digl onn 2025 ha la SR era puspei realisau il Calender Romontsch en
collaboraziun culla Somedia ed instradau novs projects sco il Tschespet 80 cun texts da Toni
Halter. E per finir igl onn ei ella separticipada ensemen culla LR al marcau Daniev ad Uors. La
collaboraziun culs promoturs regiunals Erica Cavegn-Pfister ed Uolf Candrian ha funcziunau
stupent e duei era cuntinuar en quella fuorma.

Engraziament

Per concluder il rapport vi jeu engraziar cordialmein a tuttas e tuts presents per igl interess ed igl
engaschi en favur dil romontsch e dalla SR.

Cumpadials, ils 13 da fevrer 2026

Toni Vinzens
president SR

Il rapport dil president vegn approbaus cun in applaus.



5. Rendaquen 2025
Nadja Huonder presenta ils differents sustegns finanzials e silsuenter il quen. Ella
explichescha detagliadamein las singulas posiziuns. Il quen siara cun entradas da CHF
96'063.57 ed expensas da CHF 100'067.57, pia cun ina sperdita da CHF 4°004.00.
Duront igl onn 2025 ha la Surselva Romontscha approbau ils suandonts sustegns
finanzials :
e |diom Voice, chatbot sursilvan
Pascal Gamboni, niev album
Omisdus, niev album
Fatmir Spescha, cudisch da cuschanar
Project communabel LR vischnauncas: cudisch plitsch platsch
SiaT, niev album
Hoppelihop e Lotta,
A. Alexandre, niev album
Calender per mintga di
Dis da litteratura
Denter tschiel e tiara

Commembradis:
e Cuort Ligia Grischa Trun
¢ Uniun Rumantscha Rezia Bassa

lls revisurs presents, Beat Pfister e René Buchli, prelegian il rapport e proponan d'approbar
il quen sco presentaus. Il president tschenta en votaziun il quen, il qual vegn approbaus
unanim.

6. Fixar la contribuziun annuala
La suprastonza propona da schar las contribuziuns sco suonda:

commembradi singul: CHF 30.-
commembradi partenaris: CHF 50.-
commembradi da famiglia: CHF 50.-
secziuns/pleivs/uniuns: CHF 50.-
persunas giuridicas: CHF 100.-

La radunonza accepta unanimamein la proposta dalla suprastonza.

Las contribuziuns per vischnauncas ein vegnidas fixadas egl onn 2024 per in cuoz da 5
onns e stattan quei onn buc en votaziun.

7. Elecziuns

Cun la demissiun da Rita Bearth sco suprastonta e vice presidenta ei la SR ida alla
tscherca d’ina nova suprastonta ni in niev suprasont. Cun Flurin Monn il giuven da 26 onns
da Sumvitg havein nus anflau ina persuna valabla.

Flurin vegn elegius unanim e supren il post en suprastonza naven da questa stad.

Il cumiau da Rita sut Varia.

Elecziun da dus revisurs.

lls revisurs Beat Pfister e René Buchli han omisuds demissiunau e ston vegnir remplazzai.
Hilda Livers da Camuns stat a disposiziun sco revisura e vegn elegida en absenza unanim.

Per il secund post da revisur, survegn la suprastonza l'incumbensa da elegir en atgna
reschia ina persuna, che sa lu la finala vegnir attestada tier la proxima radunonza generala.

Cumpletar la gliesta da delegadas e delegai:

Niev ein elegidas ed elegir Arias Linares Carmelia e Paula Bundi plinavon daventa Flurin
Monn automaticamein delegai sco commember dalla suprastonza. Aschia ei la gliesta da
delagai puspei cumpleta cun 15 commembers e commembras.

8. Program da lavur 2026/27

Il Calender Romontsch 2026 ei gia en lavur.

Niev Tschespet 80:

40 onns suenter la mort da Toni Halter 1986 -2026 duei ei dar in tschespet cun il relasch
da Toni Halter.

Martin Cabalzar ensemen cun Pieder Antoni Halter, il beadi da Toni Halter, fan ina schelta
da text per gronda part aunc mai puplicai en fuorma d’in tschespet.

llIs numerus text che han buca plaz el cudisch dueigien vegnir fatgs accessibels Online.
La SR sustegn quels dus projects.

Duront la radunonza generala ha ei dau neginas ulteriuras propostas pil program da lavur
2026/2027.

9. Varia

Urezza Famos, orientescha sur da’gl onn passau dalla Lia. En special menzuinescha ella
Manuela Ballet la nova manadera dalla casa editura rumantscha. Ella engrazia era alla SR
per la lavur prestada duront igl onn vargau.

Ord il plenum vegn menziunau ch’ei seigi da dar breigias che tut ils 15 delegai dalla SR
seigien era presents mintgamai alla radunonza generala dalla Lia Rumantscha.

Toni surdat in regal als dus revisurs da quen partents ed engrazia ad els per lur lavur
prestada.

Il cummiau da nosa suprastonta Rita Bearth ei fetg commuentonts, era per ella dat ei in
present dalla SR.

Il president sa serrar la radunonza dallas 21.00, engraziond per il sustegn ed engaschi da
tut ils presents ed alla vischnaunca dad Sumvitg per la hospitalitad.

Suenter la radunonza suondan in pign concert da Dario Hess e la Surselva Romontsch
offerescha in aperitiv

16 da fevrer
Camuns
Actuar Linus Livers



